
	1. Сүлд модны наадам

	 

	Хүүхдүүд ээ, би энэ жил дөч хүрлээ шүү дээ. Тэгэхлээр би дөчин удаа шинэ жилийн сүлд модны наадам үзсэн байж таарах нь байна. Мөн ч олон байна шүү!

	Харин сүлд мод гэдгийг би эхний гурван жилдээ лав мэддэггүй байсан байх аа. Ээж минь намайг тэврээд явдаг байсан биз дээ. Би тэгээд л чимсэн гачуурыг нь нэг их шохоорхохгүй хархан нүдээрээ харж байсан л биз.

	Хүүхдүүд ээ, харин би таван нас хүрч байж, сүлд модны наадам гэдгийг сая сайн ойлгодог болсон юм.

	Тэгээд хөгжөөнтэй энэ баярыг би бушуухан болоосой хэмээн хүлээж яддаг сан. Тэр ч байтугай, ээж минь сүлд модоо чимж байгааг нь хаалганы түлхүүр шургуулдаг нүхээр шагайж хардаг сан.

	Тэр үед миний эгч Лёля долоон настай байв. Лёля бол үнэхээр сэргэлэн охин байв.

	Нэгэн удаа тэр надад ингэж хэлдэг байна шүү.

	— Минька, ээж гал зуухны өрөө рүү орчихлоо. Хоёулаа сүлд мод чимсэн өрөөг орж харъя, ямар шүү болж байгаа бол гэв.

	Эгч Лёлятайгаа би өрөө рүү орж явчихлаа шүү. Маш гоё сайхан гачуур мод харагдаж байв. Түүний доогуур бэлэг харагдана. Харин сүлд модонд өнгө бүрийн зүүлт чимэг, туг, дарцаг, дэнлүү, алтан самар, хөөсөн өрмөн боов, крымын алим өлгөөстэй байв.

	Лёля эгч минь:

	— Бэлэг харж зогссонд орвол, хоёулаа хөөсөн боовноос нэг нэгийг аваад идчихье гэдэг байна.

	Тэгснээ сүлд мод руу очингуутаа утсаар дүүжлээстэй байсан боовноос нэгийг авч хоромхон зуур идэж орхив. Тэгэхлээр нь би:

	— Лёля, чамайг хөөсөн боов идэж байгаа юм бол би өөр нэг юм иднэ шүү гэв.

	Тийнхүү би сүлд мод руу очоод нэг алимаас жаахан хазаад авлаа.

	Лёля:

	— Минька, чамайг алим идсэн бол, би одоо бас нэг хөөсөн боов иднэ, тэгээд энэ чихрийг ч бас нэмж авлаа шүү гэв.

	Лёля ясархаг, сүрхий өндөр нуруутай охин байв. Тийм болохоороо өндөрт байгаа юманд хүрч чадаж байв.

	Лёля өлмий дээрээ зогсож байгаад хоёр дахь хөөсөн боовыг том амандаа хийн идэж орхив.

	Харин би тун намхан учир хамгийн доор нь өлгөөстэй байсан ганц алимаас өөр юунд ч хүрч чадахгүй байв.

	— Лёляхай минь чамайг хоёр идсэн болохоор энэ алимаас дахиад хазлаа шүү гэж би хэлэв.

	Тэгээд би тэр алимыг аваад дахиад л жаахан хазаж орхив.

	— Аа, чамайг хоёр дахиа хазаж орхисон бол, би тэгж нэг их ёсорхоод байх аа больё, одоо гурав дахь боовоо идэж, бас өөртөө дурсгал болгон дуугардаг тоглоом, самар хоёрыг авлаа.

	Тэгэхэд нь би бархиран чарлах дөхөв. Яагаад гэвэл Лёляг тэр бүгдэд хүрч чадаж байхад, харин би хүрэхгүй юм.

	— Лёля, тэгвэл би гачуур модныхоо хажууд сандал тавьж байгаад алимаас өөр юманд хүрч авна гэж би хэлэв. Тэгээд би гачуур мод руугаа сандал чирч гарлаа.

	Гэтэл сандал маань намайг дарж уналаа. Би сандлаа босгох гэсэн чинь харин яг бэлэг рүү уначихлаа.

	— Минька минь ээ, чи хүүхэлдэйг хагалчих шиг боллоо. Нээрээ тэгсэн байна. Чи шаазан хүүхэлдэйн гарыг хугалчихсан байна гэж Лёля хэлэв.

	Гэтэл ээжийн хөлийн чимээ гарч, бид хоёр нөгөө өрөө рүү зугтан оров.

	— Минька, одоо яана аа, ээж чамайг лав зодно байх гэж би санаж байна. 

	Намайг уйлах гэж байтал харин зочид ороод ирлээ. Олон хүүхэд ээж, аавынхаа хамт иржээ.

	Ээж маань сүлд модныхоо бүх лааг асаагаад, хаалгаа онгойлгон:

	— Цөмөөрөө ороорой гэв.

	Сүлд мод байгаа өрөө рүү хүүхэд орцгоов. Манай ээж:

	— Хүүхдүүд ээ, над дээр нэг нэгээрээ ирж, тоглоом, чихрээ аваарай гэж хэлэв.

	Хүүхдүүд нэг нэгээрээ ээж рүү минь очиж байв. Ээж тэдэнд тоглоом бэлэглэхийн хамт бас сүлд модноосоо алим, хөөсөн боов, чихэр авч өгч байв.

	Хүүхдүүд цөм л их баяртай байв. Ээж дараа нь миний хазаж орхисон нөгөөх алимыг авч:

	— Лёля, Минька хоёр наашаа хүрээд ир. Энэ алимыг та хоёрын хэн нь хазаж орхио вэ? гэв.

	— Минька л хазаж орхисон юм гэж Лёля хэлэв.

	Тэгэхлээр нь би Лёлягийн гэзэгнээс угзарч аваад:

	— Лёнька л надад тэг гэж зааж өгсөн дөг гэчхэв.

	— Би Лёляг буланд буруу харуулан зогсооно, харин би чамд бэлэглэх гэж байсан оньсоор явдаг галт тэргээ одоо өгөхөө больж, хазсан алим авах гэж байгаа тэр жаалд галт тэргээ бэлэглэнэ гэж ээж хэлэв.

	Ээж тэгээд галт тэргийг авч, тэр дөрвөн настай жаалд бэлэглэв. Тэр жаал авсан дороо л галт тэргээр тоглож гарав.

	Миний уур хүрч, тэр жаалын гарыг тоглоомоор цохиж орхив. Тэр жаал байдгаараа бархиран уйлсанд эх нь очиж түүний гараас хөтлөн:

	— Үүнээс хойш би хүүхэдтэйгээ цуг танайд айлчлан ирж байхаа больё гэж хэлэв.

	— Зайлаад аль, тэгвэл галт тэрэг надад үлдэх болно гэж би хэлж орхив.

	Миний хэлснийг айлын тэр ээж сонсоод ихэд гайхан: 

	— Танай энэ жаал лав луйварчин болох байх аа гэв.

	Тэгэхлээр нь ээж гараас минь намайг чангаан авч, айлын ээжид:

	— Яахлаараа хүүг минь тэгж хэлдэг байна. Наад улцгар хүүхдээ дагуулаад арилж үз. Дахиад манайхаар битгий шагайгаараа гэж хэллээ.

	— Би явлаа л даа. Мууг дагавал могойн хор гэгч болж байх шив дээ гэж айлын ээж хэлэв.

	Тэгтэл бас өөр нэг гурав дахь ээж:

	— Би ч гэсэн явлаа. Миний охинд гар нь хугарчихсан эвдэрхий хүүхэлдэй бэлэглээд байх нь ч юу билээ дээ гэв.

	Миний эгч Лёля тэгэхлээр нь:

	— Наад улцгар амьтнаа аваад зайлж л байхгүй юу, харин хугархай гартай хүүхэлдэй надад үлдэх нь гэж хашхирав.

	Ээжийнхээ гар дээр байсан би ч гэсэн бас:

	— Ер нь цөмөөрөө явцгаа, бид хоёрт энэ тоглоом цөмөөрөө үлдэг гэж хашхирав.

	Зочид маань бүгд явцгаалаа.

	Манайхныг дангаараа үлдчихээр ээж маань ихэд гайхаж байв. Харин гэнэт аав маань орж ирээд:

	— Ингэж хүмүүжих юм бол ч хүүхдүүд минь хол явахгүй шүү. Эднийг би хэрэлдэж зодолдож, зочдыг хөөж туусан хүн болгохыг хүсэхгүй байна. Ертөнц дээр аж төрөхөд улам хэцүү зожиг амьтад болж дуусах нь гээд, аав маань гачуур луугаа очоод, бүх лааг унтрааж:

	— Бушуухан хэвтэж унтацгаа. Маргааш би энэ бүх тоглоомыг чинь зочдод өгнө гэв.

	За, тэгээд багачуудаа, тэр цагаас хойш гучин таван жил өнгөрсөн ч гэсэн би тэр сүлд модны талаар одоо хүртэл тодорхой санаж явдаг юм.

	Өнгөрсөн гучин таван жилийн дотор би бусдын алимыг дахиад нэг ч удаа авч идээгүй, өөрөөсөө чадал муутай хэнийг ч зодож дээрэлхэж байгаагүй юм шүү, хүүхдүүд ээ. Тийм ч учраас намайг сайхан сэтгэлтэй, бас ч нэлээд хөгжил баясгалантай болсон байх гэж эмч нар хэлдэг юм даа.

	2. Галоош ба мөхөөлдөс

	 

	Би бага балчир байхаасаа мөхөөлдсөнд тун их дуртай хүүхэд байлаа. Би мөн одоо ч гэсэн мөхөөлдсөнд дуртай хэвээрээ. Харин тэр үед яагаад ч юм бэ, мөхөөлдөс нэг л гоц онцгой байсан даа, тэгээд ч тэр үү дуртай байж билээ.

	Жишээлэхэд, мөхөөлдөс худалдагч тэргээ түрээд гудамжаар явж байхад, түүний зарах гэсэн мөхөөлдсийг нь идмээр санагдаж, хорхой хүрснээс болоод толгой минь эргэж эхэлдэг байв.

	Мөн миний эгч Лёля ч гэсэн мөхөөлдсөнд дуртайг нь яана. Бид хоёр том болохоороо өдөрт гурваас доошгүй, дөрвөн ч удаа мөхөөлдөс иддэг болно доо гэж мөрөөддөг байж билээ.

	Харин тэр үед бид хоёр мөхөөлдөс тун ховор иддэг байлаа. Ээж маань биднийг мөхөөлдөс идвэл хоолой нь өвдөж халуурна гээд мөхөөлдөс бараг идүүлдэггүй байв. Ийм шалтаг заагаад мөхөөлдөс авах мөнгө ч өгдөггүй байв.

	Зуны нэгэн өдөр Лёля бид хоёр цэцэрлэг дотуур зугаалж явав. Тэгснээ Лёля маань бутан дотроос нэг галоош олжээ. Элээж гүйцсэн, уранхай галоош байлаа. Лав хэн нэгэн хүн урагдчихаар нь хаячихсан бололтой. Тэгээд Лёля олсон тэр галоошоо наргиан болгон, зүггүйтсэндээ модонд углаад барьж явав. Модонд углаастай галоошоо толгой дээгүүрээ эргүүлэн, цэцэрлэг дундуур явж байж.

	Тэгтэл хуучин юм худалдан авагч гудамжинд гэнэт гараад иржээ. Тэрээр «Шил, лааз, даавууны өөдөс худалдаж авна шүү!» хэмээн орилж байв.

	Лёлягийн барьж яваа модонд углаастай галоошийг худалдан авагч хараад:

	— Хөөе, охин, наадах галоошоо зарах уу? гэж асуулаа.

	Лёля дотроо энэ лав тоглож байна даа гэж бодсоноо, худалдан авагчид;

	— Зарна. Энэ галоош зуун рублийн үнэтэй шүү гэв. Худалдан авагч инээд алдан:

	— Үгүй дээ. Ийм галоошийг зуун рубль гэдэг чинь хэт их үнэрхэж байна. Харин охин минь би чамд хоёр копейк өгье, тэгээд найзан дундаа наймаагаа тохиролцъё гэлээ.

	Худалдан авагч халааснаасаа түрүүвчээ гаргаж ирээд Лёляд хоёр копейк өгч, уранхай галоошийг нь уутанд хийж аваад одлоо.

	Лёля бид хоёр тийнхүү тоглоом тохуу хийгээгүй, үнэхээр үнэнээсээ тэгж байсныг нь ойлгож, машид гайхацгааж билээ.

	Юм худалдан авагч аль хэдийнээ явчихсан хойно бид хоёр мөнгөө ширтсээр л зогсож байв.

	Гэтэл мөхөөлдөс худалдагч гудамжаар:

	— Гүзээлзгэнэтэй мөхөөлдөс аваарай! хэмээн хашхирч явав. Лёля бид хоёр мөхөөлдөс худалдагч руу гүйж очоод, хоёр бөөрөнхий мөхөөлдсийг нэг нэг копейкоор худалдан авч, тэр дор нь идчихээд, галоошоо арай л хямд өгч дээ гэж харамсаж байж билээ.

	Маргааш нь Лёля:

	— Минька, би өнөөдөр хуучин юм худалдан авагчид ямар ч хамаагүй нэг галоош зарахаар шийдлээ гэж надад хэлэв.

	Би баярласандаа:

	— Чи бутан дотроос дахиад галоош ол оо юу?

	— Бутан дотор дахиад галоош байхгүй ээ. Харин манай үүдний пинд бараг арван таван галоош байгаа байх гэж би бодож байна. Хоёулаа түүнээс нэгийг зарчихъя, юу л болов гэж дээ хэмээн Лёля хэлэв.

	Лёля тэгж хэлээд л зуслан руугаа гүйж одсоноо, удалгүй сайнаараа байгаа, бараг шинэ өрөөсөн галоош барьчихсан цэцэрлэгт эргэж ирэв.

	— Хуучин юм худалдан авагч эртээр бид хоёроос тийм уранхайг хоёр копейкоор авсан юм чинь, харин энэ шинэхнээрээ галоошийг лав нэг рублиэс доошгүй үнээр авах байх аа гэж Лёля хэлэв. Тэр мөнгөөр хэчнээн мөхөөлдөс худалдан авч болохыг бодъё.

	Бид хоёр тэр худалдан авагчийг бүтэн цагаар хүлээж ядан байтал, ашгүй ирж явааг нь хараад Лёля:

	— Одоо галоошоо чи зараарай, Минька. Чи эр хүн шүү дээ, юм худалдан авагчтай чи яриарай. Харин тэр надад дахиад л хоёрхон копейк өгөх байх. Тэгэх юм бол даан ч хямд байна гэж хэлэв.

	Би галоошоо модонд углан өлгөн толгой дээгүүрээ эргэлдүүлсээр явж байв. Юм худалдан авагч цэцэрлэг рүү ирээд:

	— Дахиад л галоош зарах нь уу? гэж асуув.

	— Зарна аа гэж би аяархан бувтнав. Худалдан авагч галоошийг эргүүлж тойруулан үзсэнээ:

	— Хүүхдүүд минь, яасан харамсалтай юм бэ дээ, та хоёр надад дандаа л өрөөсөн галоош зарах юм. Энэ өрөөсөн галоошийг чинь таван копейкоор авъя. Харин та хоёр надад галоошоо хосоор нь зарсан бол би хорь юм уу, магад ч үгүй гучин копейк өгч болох байсан юм. Хүнд чинь галоош хосоороо хэрэгтэй байдаг биз дээ. Үүнээс болоод үнэ нь ч их, бага байх юм гэв.

	Лёля над руу харснаа:

	— Минька, чи зуслан руу харайж очоод, үүдний пингээс дахиад нэг галоош аваад ир гэв.

	Би гэртээ гүйж хариад, нэг томоохон галоош аваад ирэв.

	Юм худалдан авагч гуай хоёр өрөөсөн галоошийг зэрэгцүүлэн ногоон дээр тавиад, гунигтайхан гэгчээр санаа алдаж:

	— Үгүй ер, хүүхдүүд минь, та хоёр наймаа хийх гэж намайгаа бүүр уймруулж гүйцлээ. Энэний чинь нэг өрөөсөн нь эмэгтэй хүнийх, нөгөөх нь эрэгтэй хүнийх байна шүү дээ. Ийм юмаар чинь би яах юм билээ дээ, өөрсдөө бодоод үз л дээ гэнэ.

	Уул нь би та хоёрын нэг галоошийг л таван копейкоор авъя гэж бодож байсан юм, гэтэл хоёр өрөөснийг нийлүүлээд, нийлүүлээд үзтэл юу ч болохгүй, бүүр дэмий юм болчихлоо. Тэгэхлээрээ хоёр галоошийг чинь дөрвөн копейкоор авч, найзан дундаа салж үзье гэлээ.

	Лёля галоошноосоо өөр нэгийг авчрахаар гэр лүүгээ гүйх гэтэл ээжийн нь дуу сонстов. Ээжийн зочид бид хоёртой явахынхаа өмнө уулзах гэж байгаа тул ээж тийнхүү гэртээ харь гэж дууджээ. Юм худалдан авагч маань харин бид хоёрын сандарсан байдлыг ажиглаж:

	— Тэгвэл, найз нар минь, хоёр галоошынхоо үнэнд дөрвөн копейк авч болох л байсан юм, харин та хоёртой дэмий ярьж цагийг минь хоосон үрсэн учир нэг копейкийг суутгаад гурван копейк л өгье, аль авч үзээрэй гэлээ.

	Худалдан авагч тийнхүү Лёляд гурван нэгтийн мөнгө өгөөд, хоёр галоошийг уутанд хийж аваад явав.

	Бид хоёр бушуухан гэртээ гүйж очвол үүдний өрөөнд хувцсаа өмсөж байсан Оля эгч, Коля ах хоёрыг үдэж байтал, Оля эгч гэнэт;

	— Яасан хачин юм бэ! Миний өрөөсөн галоош өлгүүр дор байхад нөгөө нь алга байх юм, яагаа юм бол гэнэ.

	Лёля бид хоёр цонхийж орхиод, хөдлөлгүй зогсож байв.

	— Үгүй ер, би хоёр галооштай ирснээ сайн санаж байна. Энд нэг нь л байх юм, нөгөөх нь хаачсаныг бүү мэд гэж Оля эгч хэллээ. Коля ах бас өрөөсөн галоошоо хайсаар:

	— Яасан жигтэйхэн юм бэ? Би ч гэсэн бас хос галооштай л ирсэн юм сан. Гэтэл мөн өрөөсөн нь алга болчихжээ гэв.

	Лёля үүнийг сонсоод, балмагдсандаа мөнгө атгаж байсан хуруунууд нь тэнийж, гурван нэгтийн мөнгө нь шалан дээр жингэнэн унаж орхилоо.

	Аав нь зочдоо үдэн гаргаж байснаа:

	— Лёля, энэ мөнгийг чи хаанаас ав аа вэ? гэв. Лёля худлаа хэлж эхэлтэл, аав:

	— Худлаа хэлбэл бүүр дэмий юм болно шүү! гэв.

	Тэгээд Лёля уйлж гарав. Би ч бас уйлж орхив. Тэгснээ бид хоёр:

	— Юм худалдан авдаг хүнд мөхөөлдөс авахаар хоёр галоошийг зарчихсаан гэв.

	— Та хоёрын хийсэн хэрэг бол худал хэлэхээс ч дор юм болж дээ.

	Хуучин юм худалдан авдаг хүнд галоошийг нь зарчихсаныг сонсоод, Оля эгчийн царай зэвхийрэн цонхийж, бие нь гуйвж билээ. Коля ах ч гэсэн мөн л сандарч зүрхээ гараараа дарж байлаа.

	Харин аав тэр хоёрт:

	— Оля авгай, Коля гуай та хоёр санаагаа бүү зовоо, та хоёрыг галоошгүй орхихгүйн тул яах ийхийгээ би мэдэж байна. Би Лёля, Минька хоёрын бүх тоглоомыг юм худалдан авагчид зараад, мөнгөөр нь та хоёртоо шинэ галоош аваад өгье.

	Лёля бид хоёр энэ шийтгэлийг дуулаад, бархиран уйлж гарав. Харин аав маань:

	— Энэ ч юу ч биш ээ. Лёля Минька хоёрт мөхөөлдөс идэхийг хоёр жилээр хориглолоо. Тэгээд хоёр жил өнгөрсний дараа мөхөөлдөс идэж болох боловч мөхөөлдөс идэх болгондоо энэ гунигт явдлаа санаж, энэ амттаныг идээд та хоёр юунд хүрлээ гэдгээ дандаа бодож яваарай гэж хэлэв.

	Тэр өдөртөө л юм худалдан авагчийг аав маань дуудаж ирүүлээд, бид хоёрт байсан бүх тоглоомыг цуглуулан, цөмийг түүнд зарж орхив. Мөнгөөр нь Оля эгч, Коля ах хоёрт галоош авч өгсөн юм даа.

	Хүүхдүүдээ, тэр цагаас хойш олон жил өнгөрчээ. Эхний хоёр жил Лёля бид хоёр мөхөөлдөс үнэхээр нэг ч удаа идээгүй шүү. Дараа нь харин мөхөөлдөс идэх болгондоо бид хоёр яалаа? гэдгийгээ өөрийн эрхгүй саначихсан байдаг байж билээ.

	Хүүхдүүд ээ, тэр ч байтугай том болчихсон хойноо, бүүр хижээл насандаа ч гэсэн, мөн одоо ч болов, заримдаа, мөхөөлдөс идэж байхдаа миний хоолой зангираад, нэг л хачин эвгүй болдог юм даа.

	Ийм үедээ бага балчрынх шигээ «Энэ амттан намайг юунд хүргэлээ дээ, худал хэлчхээгүй биз, хэн нэгэн хүнийг хуурч гомдоогоогүй байгаа?» гэж үргэлж боддог шүү.

	Манай улс энэ амттайхан идээг хийж бэлтгэдэг бүхэл бүтэн том том үйлдвэртэй болсон учраас эдүгээ мөхөөлдсийг тун олон хүн иддэг болжээ.

	Хүүхдүүд ээ, хүмүүс мянга түм, тэр ч байтугай, сая саяараа мөхөөлдөс идэж байна, мөхөөлдөс идэж буй хүн бүхэн энэ амттаныг идэх үедээ, миний боддогийг бас бодож байгаасай гэж би хүсмээр байна.

	3. Эмээгийн бэлэг

	 

	Би эмээ ээжтэй байлаа. Эмээ маань надад тун их хайртай байж билээ. Эмээ сар болгон манайд ирэхдээ тоглоом авчирч бэлэглэдэг сэн. Бас сагсаар дүүрэн амтат бялуу авчирдаг байв. Тэр олон бялууны дотроос аль дуртайгаа шилж ав гэдэг байлаа.

	Эмээ маань харин миний эгч Лёляд төдийлөн их хайртай биш байв. Тэгээд Лёлягаар бялуу шилүүлдэггүй байж билээ. Аль тааралдсаныг нь Лёляд өөрөө өгдөг байв. Тэгэхлээр нь Лёлягийн дургүй хүрч, эмээд уурлахынхаа оронд дандаа л надад уурладаг сан.

	Зуны нэгэн сайхан өдөр эмээ маань манай зусланд ирэв. Зуслан дээр ирчхээд, цэцэрлэг дотор нэг гартаа амтат бялуутай сагс, нөгөөд нь түрийвчээ барьчхаад явж билээ.

	Лёля бид хоёр эмээ рүү харайлган очиж, мэндлэв. Энэ өдөр эмээ бид хоёрт амтат бялуунаас өөр юу ч авчраагүй байхыг гунигтайхан хараад:

	— Эмээ, бялуунаас өөр юу ч авчраагүй юм уу? гэж миний эгч Лёля эмээгээс асуув.

	Эмээ маань Лёляд уурлан бухимдаж:

	— Авчирсаан. Гэхдээ ийм хүмүүжилгүй, улаан цайм юм нэхдэг амьтанд өгөхгүй. Төлөв даруугаараа бусдаас илүү, сайн хүмүүжилтэй жаал хүү Миня бэлэг авах болно гэж хариулав. Тэгснээ эмээ над руу аль вэ, гараа гэв. Миний алган дээр аравтын шинэхэн мөнгө арваадыг тавьж орхив.

	Би алган дээрх шинэхэн мөнгөнүүдийг сэтгэл догдлон хараад, мангуу юм шиг зогсож байж билээ. Лёля ч бас энэ мөнгөнүүдийг хараад дуугарсангүй. Харин түүний нүдэнд гуньж тунирхсан байдал илхэн байв.

	Эмээ намайг өхөөрдөн хайрлаж, үнсэн таалж байснаа цай уухаар явлаа.

	Лёля миний гарыг чанга гэгч нь дээш нь цохисонд, нөгөө мөнгөнүүд алган дээрээс үсрэн ногоон дотуур уначихлаа.

	Тэгээд намайг эхэр татан чанга орилоход аав, ээж, эмээ бүгдээрээ гүйж ирцгээв. Цөмөөрөө л ирсэн дороо миний унагаасан мөнгийг бөхийцгөөн эрж эхлэв.

	Нэгээс бусад мөнгийг олж цуглуулсны дараа эмээ:

	— Лёлькад ганц ч мөнгө би өгөөгүй нь зөв болсныг харж байгаа биз дээ! «Тэгвэл, надад ч үгүй, чамд ч үгүй болгоё!» гэж санасан байна. Яасан атаархаг, хорон санаатай юм. Ингэхэд тэр хорон санаат одоо хаана байна? гэж эмээ хэлэв.

	Лёля айхдаа модон дээр авиран гарчхаад, тэндээс эмээ бид хоёрыг элэглэн хэлээ гарган сууж байв.

	Манай айлын жаал хүү Павлик Лёляг модноос буулгах гэж чавхаар харвах гэв. Лёля модноос унахдаа хөлөө хугалчхаж болзошгүй байсан тул эмээ түүнийг харвуулсангүй. Харин эмээ маань Лёляг харвуулах нь байтугай, түүний чавхыг хурааж авна гэв.

	Тэгэхлээр жаал хүү бидэнд цөмд нь уурласандаа тэр холоос эмээг маань чавхаар харваж орхив.

	Эмээ аягүйрхэн:

	— Ингүүлж байх та нарт аятайхан байна уу? Энэ хорон санаатаас болоод би чавхаар харвуулчихлаа. Үгүй ер би дахиад та нар луу ирж байхаа л больё. Харин та нар миний хөөрхөн хүү Миняг над руу авчирч уулзуулж байгаарай. Би Лёнькад бол гомдсон, харин Минькадаа дандаа бэлэг өгч байна.

	— Зүйтэй. Би тэгж байя. Ээж ээ, харин та Минькаг л дэмий магтаад байх юм! Лёля ч муухай зан гаргасан л даа. Тэгэхдээ Минька ч гэсэн бас тийм ховор сайн хүүхэд биш шүү дээ. Тийм сайн л хүүхэд юм бол мөнгө аваагүй эгчдээ мөнгөнөөсөө хэдийг нь өгч болох байсан шүү дээ. Тэгсэн сэн бол Минька ингэж эгчийнхээ хор шар, атаа жөтөөг хөдөлгөхгүй л байсан юм. Модон дээр сууж байсан Лёлька:

	— Харин энэ дэлхий дээр бусдаас илүү сайн эмээ бол, мангуу юм уу, эсвэл зальжин болохоороо үг дуугүй байж байгаад, бэлэг, амтат бялуу авч байдаг Минькад л бэлэг өгөөд зогсохгүй, харин бүх л хүүхдэд ямар нэгэн юм бэлэглэдэг байх байсан шүү дээ гэж хэлэв.

	Эмээ ч цэцэрлэгээс гарлаа. Томчуул ч цөм цай уухаар гэр лүүгээ явав.

	Тэгэхлээр нь би Лёляд:

	— Лёля, модноос буугаад ир! Би чамд хоёр мөнгө бэлэглэе гэж хэлэв. Лёляг модноос бууж ирэхлээр би түүнд хоёр мөнгө өгөв. Тэгээд миний санаа зовохоо больж, томчуул дээр очоод:

	— Эмээ маань үнэн л юм хэлж шүү. Дэлхийд бусдаас сайн хүүхэд гэвэл би, учир нь би сая Лёляд хоёр мөнгө бэлэглэлээ гэж хэлэв.

	Эмээ маань ч баярласандаа дуу алдан, бас ээж маань ч яалаа гэнэ ээ? гэлээ.

	Гэтэл аав хөмсгөө зангидан:

	— Үгүй ээ, ямар нэгэн сайн юм хийснийгээ гайхуулж сүйд болдоггүй хүүхэд л ёстой сайн хүүхэд дээ гэв.

	Тэгэхлээр нь би цэцэрлэг рүү эгч дээрээ очоод түүнд дахиад нэг мөнгө өгч орхив. Энэ тухайгаа томчуулд дурссан ч үгүй өнгөрөв.

	Лёля маань тэгээд гурван мөнгөтэй болоод зогссонгүй ногоон дотроос олдоогүй нөгөө дөрөв дэх мөнгийг олж авчээ.

	Лёля тэр дөрвөн мөнгөөрөө цөмд нь мөхөөлдөс авч идлээ. Лёля түүнийгээ хоёр цагийн дотор цадталаа идээд бас барсангүй.

	Харин орой болоход Лёлягийн гэдэс өвдөж, бараг долоо хоног Лёля орноос боссонгүй.

	За, хүүхдүүд минь, тэр цагаас хойш олон жил өнгөрчээ. Харин одоо болтол аавынхаа хэлснийг би сайн санаж явдаг юм.

	Би тун сайн хүүхэд болох гээд ердөө ч болж өгөөгүй юм шүү. Энэ бол маш хэцүү л дээ. Хүүхдүүд ээ, гэхдээ би сайн хүүхэд болох гэж ямагт хичээж ирсэн юм.

	Энэ маань л зүгээр биз дээ.

	4. Худлаа хэлж болохгүй

	 

	Би бүр дээр үед сургуульд суралцаж байлаа. Тэгэхэд гимнази гэдэг дунд сургууль байж билээ. Багш нар асуусан хичээл бүрийн дүнг сурлагын дэвтэрт тавьдаг байв. Тэд нэгээс тав хүртэл тоогоор дүгнэнэ.

	Харин би гимназийн бэлтгэл ангид орохдоо тун балчирхан байв. Би дөнгөж долоохон настай байсан юм.

	Гимназид юу үздэг, заалгадгийг би ердөө мэддэггүй байсан. Эхний гурван сар би манан дотор орчихсон мэт явж байж билээ.

	Нэг удаа багш маань биднийг:

	 

	«Сар дээр хөөрч суурин гацаа саруулхан 

	Сац бас цас гялтганаад тун ч өнгөлөгхөн» 

	 

	гэсэн үгтэй шүлгийг цээжилж ирээрэй гэжээ.

	Харин би энэ шүлгийг нь цээжилсэнгүй. Багш юу гэснийг би сонсоогүй л дээ. Яагаад сонсоогүй вэ гэвэл, миний ард суусан жаалууд хүзүү рүү ч номоор дэлсэнэ, чихийг минь ч бэхээр будаж орхино, эсвэл үснээс минь ч чангаана, би байж ядаад, өнгөлзөхөөр бөгсөн доогуур харандаа, эсвэл өөр юм хийчихнэ. Ингэж ер зүгээр суулгахгүй болохоор, ард суугаа жаалууд намайг бас л яачих бол гэхээс би ямагт чих тавин, далдиран цочисхийж, тэр ч байтугай мангуурч эргүүтсэн нэг юм ангидаа суудаг байж билээ.

	Харин маргааш нь багш зориуд тэгэхээс тэгэх гэсэн мэт өнөөх даалгаварт өгсөн шүлгээ намайг цээжээр унш гэдэг байна шүү.

	Гэтэл би тэр шүлгийг мэдэх нь байтугай, энэ ертөнц дээр тийм шүлэг байдаг гэдгийг ч санахгүй явжээ. Гэхдээ би ичээд энэ шүлгийг мэдэхгүй гэж хэлж зүрхэлсэнгүй. Би ширээнийхээ ард үг ч дуугаралгүй, бүүр балмагдан зогсож байв.

	Харин хүүхдүүд тэр шүлгийг шивнэн хэлж өгч байв. Тэдний хэлж өгснөөр би будаа идэж, нэг уншсан л болж байлаа.

	Тэр үед би архаг хамрын ханиад хүрээд, өрөөсөн чихээрээ их муу сонсож байв. Тийнхүү тэдний хэлж өгч байгаагийн учрыг арай ядан олж байж билээ.

	Эхний нь мөрийг арай гэж хэлэв. Харин: 

	 

	«Үүлэн доорх загалмай лаа мэт асна» 

	 

	гэхийг би: 

	 

	«Балт дэлбэрэх мэт гутлын улан доор пас пис хийнэ» 

	 

	гэчихжээ.

	Хүүхдүүд тэгээд хөхрөлдөж гарав. Багш маань ч бас инээд алдаад:

	— Аль вэ, сурлагынхаа дэвтрийг нааш нь аваад ир! Би чамд нэгийг тавиад орхиё гэв.

	Нэг гэгчийн учрыг урьд нь мэддэггүй байсан би анх удаагаа тэр нэгийг тавиулж байгаа болохоор уйлж гарлаа.

	Хичээлийн дараа эгч Лёля маань гэртээ хамт харихаар над дээр хүрч ирэв.

	Харин замдаа би цүнхнээсээ сурлагын дэвтрээ гаргаад, нэг дүн тавиулсан хуудсыг нээн Лёляд:

	— Лёля, хараач, энэ юу вэ? Багш намайг «Сар дээр хөөрч суурин гацаа саруулхан»... гэдэг шүлгийг муу уншлаа гэж үүнийг тавьсан юм гэж хэлээ.

	Лёля харснаа инээд алдан:

	— Минька, энэ чинь муу байна! Багш чинь орос хэлний хичээлд чамд нэгийн тоо хадаж орхижээ. Тэгээд энэ бол хоёр долоо хоногийн дараа болох чиний төрсөн өдрөөр аав чамд зургийн аппарат бэлэглэх явдалд хүртэл муугаар нөлөөлж болох юм гэж сэжиг төрж байна гэв.

	— Тэгээд яах вэ? гэж би лавлав.

	— Манай нэг эмэгтэй сурагч нэгийн тоо тавиулсан хуудсаа нөгөө хажуугийн хуудсанд нь хавсарган нааж орхисон гэсэн. Аав нь тэр наалттай хуудсыг хуруугаа норгож байгаад эргүүлэх гэсэнд наалдаас нь салахгүй болохоор тэнд чухам ямар дүн байгааг аав нь үзэж чадалгүй өнгөрсөн гэнэ билээ гэж Лёля хэлэв.

	— Лёля минь, тэр ч дэмий байх даа, эцэг, эхээ хуурч байгаа хэрэг шүү дээ! гэж хэлэхэд минь, Лёля инээд алдсаар гэр лүүгээ одлоо. Харин би гуньж гонсойн явсаар хотын төв цэцэрлэгт ирж, сандал дээр суугаад сурлагын дэвтрээ нээгээд нэгийн тоог айдас хүрэн ширтэв.

	Би цэцэрлэгт удтал суув. Дараа нь гэртээ харив. Гэрийнхээ гадаа очмогц цэцэрлэг дэх сандал дээр сурлагын дэвтрээ орхисныг гэнэт саналаа. Би буцаад л гүйлээ. Гэтэл миний сурлагын дэвтэр аль хэдийнээ алга болсон байв. Анхандаа би цочин айснаа, дараа нь тэр аймшигт нэгийн тоотой дэвтэр маань ашгүй алга болж гэж баярлав.

	Би гэртээ ирээд, сурлагын дэвтрээ гээчхэж хэмээн аавд хэлэв. Лёля миний хэлснийг сонсоод инээд алдаж, над руу нүдээ ирмэв. Маргааш нь намайг сурлагын дэвтрээ гээгдүүлснийг мэдээд, багш надад шинэ дэвтэр олгов.

	Би тэр дэвтэр дотор муу юм юу ч үгүй байгаа хэмээн хатуу итгэж, сурлагын шинэ дэвтрийг нээн үзтэл, харин орос хэл дээр урьдахаас ч бүр томоор бичсэн нэгийн тоо бас л байж байв.

	Тэгээд би тийм гайтай юмнаас салж чадаагүйдээ харуусан уурлаж, ангийнхаа номын шүүгээний ар луу сурлагын дэвтрээ шидэж орхив.

	Хоёр өдрийн дараа багш миний сурлагын дэвтэр бас алга болсныг мэдээд, дахиад л шинээр нээж олгов. Багш харин орос хэл дээрх нэгийн тоог тавьснаас гадна, сахилга бат дээр хоёр тавьж орхив. Тэгээд эцэгтээ сурлагынхаа дэвтрийг заавал үзүүлээрэй гэж хэлдэг байна.

	Хичээл тараад би Лёлятайгаа уулзахад:

	— Хуудсыг нь түр зуур нааж орхиход, хуурсан болохгүй л дээ. Долоо хоногийн дараа чи төрсөн өдрөөрөө зургийн аппаратаа авчихсаны дараа наалтаа задлаад ямар дүн байгааг аавд үзүүлье гэж хэлжээ.

	Би зургийн тэр аппарат авах сан гэж үнэхээр их хүслэн болж байсан тул Лёля бид хоёр сурлагын дэвтрийнхээ муу тавиулсан хуудасны өнцгийг хооронд нь нааж орхив.

	Аав орой ингэдэг байна шүү,

	— Аль вэ, сурлагынхаа дэвтрийг үзүүл! Чи нэгийн тоо авчхаагүй биз дээ? гэдгийг мэдэхэд сонин байна.

	Аав миний сурлагын дэвтрийг үзэж үзэж, хуудас нь наалдаастайг үл анзааран түүнээс тийм муу юм олж харсангүй.

	Аав миний сурлагын дэвтрийг үзэж байтал, нэгэн хүн хонх дарав.

	Нэгэн эмэгтэй орж ирээд:

	— Саявтар би хотын цэцэрлэгт явж байгаад сандал дээрээс сурлагын дэвтэр олсон юм. Би овог нэрээр нь хөөж, танай хаягийг мэдэж аваад, энэ сурлагын дэвтрийг танайд авчирлаа. Танай хүү энэ сурлагын дэвтрийг гээгээгүй биз дээ?

	Аав сурлагын дэвтрийг авч үзээд, түүний доторх нэгийн тоог харж, бүх учрыг мэдэв.

	Намайг хашхирч загнасангүй. Аав харин намуухнаар:

	— Худал хэлдэг, хуурч мэхэлдэг хүний хийсэн хэрэг эрт, орой хэзээ нэгэн цагт баригдаж, хүний хөх инээд хүргэж, тоглоом даажин болдог юм шүү. Ер нь худлаа хэлээд, баригдалгүй гарч байсан түүх байхгүй дээ гэв.

	Би чавга шиг улайчхаад аавынхаа өмнө зогсон түүний намуухан дуунаас ичих шиг болов.

	— Тэгтэл би нэгийн тоотой өөр бас нэг сурлагын дэвтрээ ангийнхаа номын шүүгээний ар луу хаячихсан юм сан гэж би хэлэв.

	Аав харин надад бүр их уурлахынхаа оронд инээмсэглэн тайвшрав. Тэрээр намайг өргөн авч, үнсэж билээ.

	— Учрыг ойлгож, үнэнээ хэлсэнд чинь бүр баярлаж орхилоо. Учир нь чи үнэнээ хэлж, буруугаа хүлээлээ. Ингэхээр чи дахиад худал хэлэхгүй гэсэн итгэлийг надад төрүүлж байна. Иймээс би чамд гэрэл зургийн аппарат бэлэглэж байна гэж аав хэлэв.

	Тэгээд аав руу очоод:

	— Аав аа, би хичээлээ давтаагүйгээс өнөөдөр физик дээр бас муу авчихсан гэж хэлэв.

	Гэтэл Лёлягийн бодсоноор болсонгүй. Аав жигтэйхэн их уурлаж, намайг өрөөнөөсөө хөөн гаргаад, одоо бушуухан номоо үз гэлээ.

	Үдэш биднийг унтах гэж байтал гэнэт хонх дугарав. Энэ бол багш маань аав дээр ирж байгаа юм санж.

	Тэгээд аавд:

	— Өнөөдөр бид ангидаа цэвэрлэгээ хийж байгаад номын шүүгээний араас танай хүүгийн сурлагын дэвтрийг оллоо. Таныг үзчихнэ гэсэндээ сурлагынхаа дэвтрийг ингэж нуусан байна. Энэ худалч хүү чинь танд таалагдаж байна уу? гэв. Аав:

	— Энэ сурлагын дэвтрийн талаар би хүүгээсээ өөрөөс нь сонсоод байгаа. Ингэснийгээ гэмшиж, надаа өөрөө буруугаа хүлээж байгаа юм. Тийм учраас би хүүгээ засаршгүй худалч, мэхлэгч гэж бодох шалтгаангүй болов гэв.

	Багш аавд хандаж:

	— Аа, тийм бий. Энийг та мэдэж байгаа юм байна. Тэгэхээр би учрыг нь ойлгоогүй юм байжээ. Өршөөгөөрэй. Тайван нойрсоорой гэв.

	Орондоо ороод хажуулж байсан би тэр хоёрын яриаг сонсоод, гэмшин уйлж билээ. Тэгээд ямагт үнэнээ хэлж байхаар өөртөө ам өглөө.

	Тэгээд би чухамхүү ямагт үнэн хэлдэг болсон бөгөөд одоо ч гэсэн мөн тийм.

	За даа, заримдаа үнэнийг хэлэхэд ч мөн хэцүүхэн үе байх боловч харин миний сэтгэл төвшин, санаа амар байдаг юм даа.

	5. Гучин жилийн хойно

	 

	Миний аав, ээж намайг бага байхад тун их хайрладаг байсан юм. Надад тэд их бэлэг авч өгдөг байв.

	Ялангуяа намайг өвчин хүрсэн үед аав, ээж маань надад байсхийгээд л бэлэг өгдөг байлаа.

	Харин би яагаад ч юм бэ, бүү мэд, хэзээний л өвчин тусчихдаг байлаа. Юм л бол гахай хавдар тусна, эсвэл хоолой өвдчихнө.

	Гэтэл миний эгч Лёля бараг өвддөггүй байсан юм. Тийм учраас Лёля маань намайг дандаа өвчилж, бэлэг авлаа гэж атаархдаг байж билээ.

	Тэгээд Лёля,

	— Минька, гайгүй ээ, би яаж ийгээд өвдөөд орхиё, тэгэхлээр ээж, аав хоёр маань надад бас зөндөө юм худалдан авч өгөх байх аа, чи харж л байгаарай гэж хэлэв.

	Тэгсэн нь Лёляд ерөөсөө өвчин хүрдэггүй шүү. Тэгэхлээр нь нэг удаа пийшингийн хажууд сандал тавьж авирч байгаад унахдаа Лёля духаа язалж орхижээ. Тэгээд Лёля дуу тавин, ёолон гиншиж байв. Задгай пийшинд сандал түшүүлэн тавьж байгаад, гар хүрэхийг хориглосон ээжийн цагийг нь авах гэж байсан болохоор, юуны нь бэлэг сэлт авахтай мантай, тэр ч байтугай харин ээжийнхээ таван салаа боовны амтыг хэдэнтээ үзэж билээ.

	Нэг өдөр ээж, аавыг театрт юм үзэхээр явахад Лёля бид хоёр гэртээ үлдэв. Бид хоёр жижигхэн ширээтэй биллиард тоглож гарав.

	Тэгээд тоглож байснаа Лёля дуу тавин:

	— Минька, би сая биллиардын шаариг мэдэлгүй залгичихлаа. Би түүнийг зүгээр амандаа хийтэл, хоолой руу гулсан дотогшоо орчихлоо гэж хэлэв.

	Харин манай биллиардны шаариг жижиг ч гэсэн төмөр болохоороо аягүй хүнд. Тэгээд Лёля тийм хүнд цул шаариг залгичихсан болохоор би их айж байв. Тэгээд би Лёлягийн гэдэс дотор дэлбэрэлт болох байх гэж хэлж уйлж гарав.

	— Үүнээс болж дэлбэрэлт гарахгүй. Харин үргэлж л өвдөх байх даа. Энэ бол гуравхан өдөрт л эдгэрдэг чиний нөгөө гахай хавдар, хоолой өвдөхтэй чинь зүйрлэх юм биш ээ гэж Лёля хэлэв.

	Лёля диван дээр хэвтээд, гиншин ёолж гарав.

	Түдэлгүй ээж, аав хоёрыг ирэхлээр би юу болсон тухай тэдэнд ярьж өгөв.

	Тэр хоёрын царай барсхийгээд явчхав. Тэгснээ Лёлягийн хэвтэж байгаа диван руу гүйж очоод, Лёляг үнсэн, уйлж гарав.

	Ээж нулимсаа асгаруулан, Лёлягаас гэдэс дотор нь юм мэдэгдэж байна уу гэж асуув.

	Тэгэхлээр нь Лёля:

	— Миний гэдэс дотор шаариг өнхөрч байгаа нь мэдэгдэж байна. Ингэж сэрвэгэнэхээр нь миний гижиг хүрээд болдоггүй. Харин какао цай ууж, амтат жүрж идмээр байна гэж хэлэв.

	Аав пальтогоо өмсөөд:

	— Лёлягийн хувцсыг тун болгоомжтойхон тайлаад, оронд нь хэвтүүлээрэй. Би энэ хооронд эмч дуудаад ирье! гэв.

	Ээж Лёлягийн хувцсыг тайлж байв. Харин палааж хормогчийг нь тайлах үед, хормогчны халааснаас биллиардын шаариг гэнэт унаж, өнхөрсөөр орон доогуур орчхов.

	Тэрээр биллиардны ширээ рүү очоод үлдсэн шааригийг тоолж үзэв. Арван тав байх бөгөөд арван зургаа дахь нь орон доор байв. Гадагшаа гарах гэж байсан аав маань хөмсгөө айхавтар сүрхий зангидаж билээ.

	— Лёля биднийг ёстой нэг хуурлаа. Лёлягийн гэдэс дотор ганц ч шаариг байхгүй. Цөмөөрөө л энд байна шүү дээ гэж аав хэлэв.

	— Энэ эрүүл биш ээ, ер нь галзуурч байгаа охин дог оо. Яаж загнаж байгааг нь хараач, ёстой хэлэх үг алга гэж ээж дуу алдав.

	Аав бид хоёрыг хэзээ ч зодож байгаагүй, харин энэ удаа Лёлягийн гэзэгнээс нэг угзарч аваад:

	— Юу болж байгаа чинь энэ вэ, хэлээд аль гэв. Лёля юу гэхээ ч мэдэхгүй, дэмий л түгдэчнэ.

	— Энэ охин бид нараар тоглоом хийх санаатай. Харин тэгж тоглоно гэдэг чинь муугаа үзнэ гэсэн үг дээ! Энэ жилдээ л чи надаас юу ч авахгүй шүү. Энэ жилдээ л чи нөгөөх дургүй хуучин хөх палааж, хуучин шаахайтайгаа явах болно доо гэв.

	Аав ээж хоёр маань тэгээд хаалгаа хааж орхиод, өрөө рүүгээ орцгоочихдог байна. Би Лёляг харж байснаа инээдээ барьж чадалгүй инээд алдчихлаа шүү.

	— Ээж, аав хоёроос чи бэлэг авах гэж ингэж худлаа хэлж байснаас гахай хавдар тусахыг хүлээж байсан нь дээр байсан юм шүү дээ гэж би Лёляд хэлж билээ,

	За тэгээд, бодоод үз л дээ, гучин жил өнгөрчхөж шүү дээ!

	Биллиардны шааригтай холбоотой тэр үл ялих золгүй явдлаас хойш гучин жил өнгөрчихсөн байх юм.

	Энэ хугацаанд би тэр талаар ганц ч удаа дурсан саналгүй явжээ.

	Харин саявтархан энэ өгүүллэгүүдийг бичиж байх үедээ юу болсныг цөмийг нь би нэхэн санав. Тэгээд энэ тухай бодож билээ. Өөртөө зөндөө бэлэгтэй байдаг байсан Лёля бэлэг авах гэж л ээж, аавыгаа тэгж хуураагүй байх гэж надад санагдлаа. Өөр л юмнаас болсон байх. 

	Ийм бодол санаандаа автан би Лёлягийн байгаа Симферополь руу очихоор галт тэргэнд сууж билээ. Харин Лёля бол аль хэдийнээ нас бие гүйцсэн, түүгээр ч үл барам нэлээд хижээлдүү эмэгтэй бол оо шүү дээ. Гурван хүүхэдтэй, ариун цэврийн их эмч нөхөртэй юм.

	За тэгээд, би Симферопольд ирсэн хойноо:

	— Лёля чи биллиардын шаариг яалаа, түүнийгээ санаж байна уу? Чи яах гэж тэгсэн юм бэ? гэж Лёлягаас лавлаж билээ.

	Гурван хүүхдийнхээ дэргэд зогсож байсан Лёля царай нь улайсхийснээ:

	— Чи нялх балчир байхдаа яг л хүүхэлдэй шиг байж билээ. Чамайг цөмөөрөө л өхөөрдөн хайрлана. Харин тэгэхэд би чамайг бодвол өсөж торнисон эв хавгүйхэн охин байлаа. Би биллиардын шаариг залгичихлаа гэж худал хэлсний учир бол намайг чам шиг цөмөөрөө хайрлаасай, ядаж өвчтөнийг өрөвдөх мэт хайрлаж байгаасай гэсэндээ тэгсэн юм гэв.

	— Лёля би үүнийг л лавлаж мэдэж авахаар танай Симферопольд ирлээ шүү дээ гэж хэлээд, түүнийг үнсэж чангаар тэврэн авч билээ. Тэгээд би Лёлядаа мянган рубль өгөв.

	Лёля миний өрөвчхөн сэтгэл, миний түүнд хайртай болохыг ойлгож, баярласандаа уйлж гарав.

	Би тэгээд хүүхэд тус бүрд нь тоглоом аваарай гэж зуун рубль, их эмч нөхөрт нь «Аз жаргалтай яваарай» гэж алтан үсгээр бичсэн янжуурын хайрцгаа өгөв.

	Бас хүүхдүүдэд нь кино үзээрэй, чихэр авч идээрэй гэж нэмж гуч гучин рубль өгөөд:

	— Яасан ч уйтгартай жаалууд вэ дээ! Ингэж уулзах энэ мөчийг сайн санаж яваарай, цаашдаа та нар ч гэсэн ингэж айлчилж байгаарай гэдгийг сануулах гэж би энэхүү бэлгийг өгч байгаа юм гэв.

	Маргааш нь би Симферополиос явах замдаа:

	Хүмүүс сайн сайхан амьдарч байлаа ч гэсэн тэднийг хайрлаж, өрөвдөх хэрэгтэй юм гэж бодож билээ. Тэдэнд ямар нэгэн юм заримдаа бэлэглэх ч хэрэгтэй. Тэгвэл тэр бэлэг өгч байгаа болон бэлгийг авч байгаа хүмүүсийн санаа сэтгэл жигтэйхэн сайхан болдог юм.

	Харин хүнд юу ч бэлэглэдэггүй, юм бэлэглэхийнхээ оронд чих халууцуулж байдаг хүмүүсийн сэтгэл санаа нь нэг л онцгүй, хүйтэн дэг ээ. Тийм хүмүүс нь үлбийн үлбийсээр хатангирна, бас мэдрэлийн гаралтай толбон үлд хэмээх өвчинд нэрвэгдэнэ. Ухаан нь доройтон, санаа бодол нь муудна. Тэд тэгээд ахархан насална.

	Харин сайн санаат хүмүүс бол тийм биш, урт удаан насалж, эрүүл саруул байдгаараа ялгаатай юм.

	6. Олз

	 

	Нэгэн өдөр Лёля бид хоёр чихрийн хайрцагт мэлхийг аалзтай цуг хийв.

	Дараа нь тэр хайрцгаа цэвэрхэн цаасаар ороогоод, гоё цэнхэр туузаар уяж, түүнийгээ манай цэцэрлэгийн өмнөх явган зам дээр тавьж орхив. Хэн нэгэн хүн явж байгаад худалдаж авсан юмаа гээсэн мэтээр тавив. Шонгийн хажууд тавьсан боодолтой юмаа Лёля бид хоёр цэцэрлэгийнхээ сөөг бутан дотроос нууцгайхан харж, юу болохыг хүлээн, инээдээ барьж ядан байв.

	Ашгүй нэг хүн айсуй шүү.

	Тэр хүн боодолтой юмыг маань харангуутаа зогтусаад, баярлаж хөөрсөндөө гараа үрж гарна даа. Хайрцаг чихэр олно гэдэг чинь тийм ч дандаа таараад байдаг юм биш дээ.

	Лёля бид хоёр амьсгаагаа даран байж, яахыг нь хараад байв.

	Тэр хүн тонгосхийн боодолтой юмыг авч, бушуухан гэгч задлахад гоё хайрцаг байхыг хараад бүүр ч их баярлав.

	Тэгээд хайрцгийг онгойлготол харанхуй дотор залхаж гүйцсэн мэлхий маань хайрцгаас дэвхрэн гарч, нөгөө хүний гар дээр шууд буув.

	Тэр хүн цочсондоо орилон, хайрцгийг шидэж орхилоо.

	Лёля бид хоёр тэндээ ногоон дээр унан тусан хөхрөлдөж гарав. Нөгөө хүнийг бидний зүг эргэн хартал нь бид тэгж чанга хөхрөлдсөн учир хашааны цаанаас бид хоёрыг үзээд, тэр дорхноо бүх учрыг нь олов бололтой.

	Тэр хүн агшин зуур хашаа руу гүйн ирж, дорхноо түүнийг даваад биднийг хашраахаар юу юугүй хүрээд ирлээ шүү.

	Лёля бид хоёр ухаан жолоогүй зугтааж гарав.

	Гэтэл би шуудуунд тээглэж, ногоон дээр тэрийн ойчив. Нөгөө хүн намайг гүйцэж ирээд чихнээс минь айхтар хүчтэй чангааж орхив. Би учиргүй хашхирлаа. Тэр хүн, намайг дахин хоёр ч алгадаж аваад, санаа нь амран цэцэрлэгээс гарч одож билээ.

	Орилж чарлах чимээгээр аав, ээж хоёр маань гарч ирэв. Би хорсож байгаа чихээ атган, мэгшин уйлсаар аав, ээж хоёр луугаа очоод, юу болсныг гоморхон ярив.

	Ээж маань хашаа цэвэрлэгчтэй цуг тэр хүнийг хөөж, барьж авахаар хашаачийг дуудах гэнэ. Лёля түүнийг дуудахаар гүйх гэтэл аав болиулав.

	— Түүнийг битгий дууд. Тэр хүнийг баривчлахын ч хэрэг байхгүй. Тэр хүн Минькагийн чихнээс чангаасан нь юу ч биш, би тэр хүний оронд байсан бол, мэдээж, мөн бас тэгж чихдэх л байв гэж аав Лёля, ээж хоёрт хэлэв.

	Энэ үгийг ээж сонсоод аавд уурлан:

	— Чи ёстой хувиа хичээгч мөн дөө гэв.

	Лёля бид хоёр аавд бас уур хүрч байсан боловч түүнд юу ч хэлээгүй. Би чихээ илэн уйлж байв. Лёля ч бас мэгшиж байлаа. Ээж намайг өвөр дээрээ аваад:

	— Тэр хүнийг өмөөрч, хүүхдүүдээ уйлуулж байхын оронд чи энэ хоёрт юу хийж, ямар муу хэрэг тарьсныг нь учирлан хэлж өгсөн сөн бол дээр байхгүй юу. Энэ бол хүүхдийн гэнэн цагаан зүггүйтэл гэхээс муу юм нь юу байгаа юм гэж аавд хэлэв.

	Аав юу гэж хариулах үгээ олсонгүй. Зөвхөн ийм л үг дуугарав:

	— Хүүхдүүд маань том болсон хойноо, яагаад энэ муу хэрэг вэ гэдгийг хэзээ нэгэн цагт биеэрээ амсаж үзэх болно гэв.

	Тэгээд л он жил өнгөрсөөр байв. Таван жил боллоо. Дараа нь арван жил боллоо. Арван хоёр жил ч өнгөрдөг байна. Арван хоёр жилийн хойно нөгөөх бяцхан жаал би чинь арван наймтай, оюутан болчихсон байлаа.

	Тэр тухайгаа би боддог ч үгүй, таг мартчихалгүй яах вэ. Тэгсэн нь нэг удаа ийм явдал болж, нэлээд сонин бодол толгойд минь орж ирдэг байна шүү.

	Юу болов оо гэвэл?

	Хаврын шалгалт дуусаж би Кавказ руу явлаа. Тэр үед ихэнх оюутан зуны цагаар хаана ч хамаагүй явж, ямар нэгэн ажил олж хийдэг байв. Би ч гэсэн бас галт тэрэгний билет шалгагч хийх болсон юм.

	Мөнгөгүй ядуу оюутан надад эндээс Кавказ очих үнэгүй билетээс гадна тэтгэвэр олгосонд би энэ ажлыг хийхээр болоод яваа нь тэр.

	Мөнгө, баримт бичиг, мөн билет цоологч авахаар замдаа Ростов хотын захиргаагаар эхлээд орох ёстой ажээ.

	Гэтэл бидний галт тэрэг хоцорч явлаа. Өглөө ирэх байсан нь оройн таван цагт иржээ.

	Би чемоданаа хадгаламжийн газар тушаав. Тэгээд трамвайнд сууж, захиргаа руу явлаа. Тэнд очив. Жижүүр нь надад:

	— Тоогүй юм болж дээ, залуу минь. Алба тарчихсан гэв.

	— Яахлаараа тарчихдаг байна аа. Би өнөөдөр л мөнгө, үнэмлэх бичиг авах ёстой юм сан гэв.

	— Цөмөөрөө яваад өгсөн шүү дээ. Нөгөөдөр л ирж үз дээ гэж жижүүр хэлэв.

	— Нөгөөдөр гэнэ ээ? Тэгвэл маргааш ирье л дээ гэв.

	— Маргааш баярын өдөр учраас алба цуглахгүй. Нөгөөдөр ирээд л юу авах гэснээ базааж аваарай гэж тэрээр хэлнэ.

	Би гудамжинд гарч зогслоо. Би юу хийхээ ч мэдэхгүй байлаа.

	Бүтэн хоёр өдөр хүлээх нь. Халаасанд гуравхан копейкноос өөр мөнгө байдаггүй шүү. Өөрийн хот биш болохоор намайг хэн ч танихгүй, мэдэхгүй. Хаана хонож, өнждөг юм билээ, бүү мэд. Юугаар ч ууж, идэх юм билээ.

	Би чемоданаасаа цамц, эсвэл алчуур авч зах дээр аваачиж худалдахаар галт тэрэгний буудал руу гүйж гарав.

	Гэтэл галт тэрэгний буудлынхан:

	— Юуны өмнө хадгалуулсны мөнгөө төлж, чемоданаа аваад дараа нь яана дураараа бол гэдэг байна.

	Надад гурван копейкноос өөр юу ч байгаагүй болохоор, хадгаламжийн хөлс төлж чадахгүй. Сэтгэлээр бүүр ч унаж гүйцээд, гудамжинд гарав.

	Одоо бол би тэгж сандрахгүй дээ. Тэр үед би айхтар сандарч билээ. Гудамжаар хаашаа ч явахаа мэдэхгүй, дэмий л хэсэн тэнэж, гуньж гутран явж билээ.

	Гэтэл гудамжаар явж байгаад, гэнэт нэг юм байхыг хараад нүдэндээ итгэсэнгүй.

	Жижигхэн улаан тансран хилэн хэтэвч байж байдаг. Харахад хоосон биш, харин дүүрэн мөнгөтэй юм аа.

	Тэрхэн зуур би зогсосхийв. Толгойд минь хачин сайхан юм ээлжлэн орж ирнэ. Цайны газарт аяга кофе ч ууж, дараа нь зочид буудлын орон дээр, бас дөрвөлжин шоколад барьчихсан ч байгаагаар би өөрийгөө төсөөлөн бодож билээ.

	Би хэтэвч рүү очоод, авах гэтэл харин хэтэвч (надад тэгж санагдсан ч байж ч магадгүй юм) гараас минь ухасхийн зайлав. Би хэтэвчийг шүүрэн авахаар дахин сунгатал харин хэтэвч надаас бүүр холдчихов.

	Би юу ч бодолгүй, хэтэвчийг авах гээд дахин ухасхийв.

	Гэв гэнэт хашааны цаадах цэцэрлэг дотор хүүхэд хөхрөх сонстов. Тэгснээ утсаар уяастай байсан хэтэвч явган хүний зам дээрээс тэр дорхноо алга болчхов.

	Би хашаа руу очлоо. Хэдэн хүүхэд газарт унан тусан элгээ хөштөл хөхрөлдөнө.

	Би тэр хүүхдүүдийг барьж авмаар санагдав. Тэгээд хашааг харайж давахаар гараараа тулав. Гэтэл миний багын амьдралын нэгэн явдал хоромхон зуур бодогдлоо шүү.

	Тэгээд би учиргүй ичиж зовж билээ. Хашаанаас холдов. Алгуурхан алхсаар цааш одов.

	Багачууд минь! Амьдралд чинь юм бүхэн л дайраад өнгөрдөг юм даа. Тэр хоёр өдөр ч мөн тэгж дайраад л өнгөрч билээ. Үдэш, бүрий барай болохоор би хотын зах руу явж, тал газрын ногоон дээр очиж унтсан даа.

	Өглөө нар мандмагц босов. Гурван копейкоороо авсан жаахан талхаа идэж, ус ууж орхив. Тэгээд бүхэл өдөржингөө хотоор дэмий сэлгүүцэж өнжлөө.

	Үдэш болохоор мөн нөгөө газраа ирж хонолоо. Харин энэ удаа бороо орж шалба цохиулан, тух алдлаа. Өглөө эрт би захиргааны хүмүүсийг ирэхийг хүлээн, хаалганы нь үүдэнд зогсож байв. Тэгтэл ч хаалга онгойв. Би гэж бороонд шалба цохиулж, өрвийсөн заваан амьтан ороод явчхав.

	Түшмэл нар намайг үл итгэх байдлаар харна. Эхэндээ надад мөнгө, баримт бичиг олгохгүй янзтай байлаа. Тэгснээ олгосон юм. Тэгээд би түдэлгүйхэн цог жавхаа, аз хийморьтойхон Кавказ руу явж билээ.

	7. Мундаг аялагчид

	 

	Би зургаан настай байхдаа, дэлхий бөмбөлөг хэлбэртэй гэдгийг мэдэхгүй байлаа.

	Харин бид зусланд нь байсан манай эзний хүү Степка дэлхий гэгч юу болохыг надад тайлбарлаж өгч билээ. Тэрээр ярихдаа:

	— Дэлхий бол бөөрөнхий юм шүү дээ. Иймд хэрэв чигээрээ яваад л байх юм бол дэлхийг тойроод, анх гарсан тэр газартаа л эргээд ирэх юм шүү дээ гэв.

	Намайг түүнд нь үнэмшихгүй болохоор Степка хүзүү рүү минь дэлсэж аваад:

	— Мөдхөн би дэлхийн тойрон аялалд явахдаа чамайг авч явсанд орвол, эгч Лёляг чинь дагуулж явах нь дээр юм байна. Надад мангуу юмтай цуг жуулчлан аялах сонирхол алга, яршиг гэв.

	Харин би аялалд явахыг шохоорхож байсан болохоор Степкаг аргадан, эвхмэл тонгоргоо бэлэглэж орхив.

	Тонгорог маань Степкад таалагдаж, намайг тойрон аялалдаа дагуулж явахаар боллоо. Степка ногооны газар дээр аяллаар явагчдын хурал хийлгэв.

	Тэрээр Лёля бид хоёрт хэлэхдээ:

	— Маргааш танай аав ээжийг хот явж, миний ээжийг гол руу юм угаахаар явсан хойгуур бид бодож сэдсэн зүйлээ хийх болно. Бид яг чив чигээрээ уулыг даван, цөлийг туулан яваад л байна. Бид бүтэн жил ч болсон хамаагүй, эндээ л эргэж иртлээ чигээрээ яваад байх болно шүү гэв.

	— Степка, хэрвээ бид индианчуудтай тааралдвал яах вэ? гэж Лёля хэлэв.

	— Индианчуудын хувьд гэвэл байна шүү дээ, бид индиан омгийнхныг олзолж авна гэж Степка хариулав.

	— Харин тэд олзлогдох хүсэлгүй байвал яах билээ? гэж би эмээсхийн лавлав.

	— Дургүйг нь бид заавал олзолж авахгүй гэж Степкаг хэлэхэд, Лёля:

	— Би хадгалсан мөнгөнөөсөө гурван рубль авна. Энэ мөнгө бидэнд элбэг хүрнэ гэж би бодож байна гэв. Степка:

	— Бидэнд гурван рубль элбэг хүрнэ. Бидэнд самар, чихэр л авах мөнгө байвал болох нь тэр. Хоолны хувьд гэвэл бид замдаа жижиг амьтдыг алж, тэрнийхээ махыг задгай гал дээр шарж идэж явах болно.

	Степка хашаа руу гүйж ороод, тэндээс гурилын том шуудай авчрав. Тэгээд би энэ том шуудайд алсын аялалд хэрэглэх юм хийж гарав. Би талх, элсэн чихэр, хэрчим өөх, мөн аяга, таваг, сэрээ, хутга шуудайндаа хийв. Дараа нь бодож байгаад өнгийн харандаа, шидэт дэнлүү, гар нүүрийн шавар угаагуур, галт шил шуудайнд нэмж хийв. Бас түүнээс гадна хоёр хөнжил, мөн ханзны дэвсгэр гудас шуудай руугаа чихэж орхив.

	Би бас гурван чавх, загасны уурга, халуун орны эрвээхэй барьдаг шүүрэн ховоо авав.

	Маргааш нь эх, эцэг маань хот руу явж, Степкагийн эх угаасан юмаа гол дээр зайлахаар явмагц, бид Пески хэмээх тосгоноо орхин явж билээ.

	Бид ойн замаар явцгааж байв. Степкагийн Тузик нохой урд орон гүйж байлаа. Араас нь Стёпка том шуудайтай юмаа толгой дээрээ тавин явна. Лёлягийн ард би гурван чавх, шүүрэн ховоо, уургаа барьсаар явж байлаа.

	Бид цаг орчим явав.

	Степка тэгснээ:

	— Шуудайтай юм чинь чөтгөр шиг хүнд юм гээч. Би ганцаараа авч явж чадашгүй нь ээ. Цөмөөрөө ээлжлэн авч явъя гэв.

	Тэгэхлээр нь шуудайтай юмаа Лёля авч явах боллоо. Чадал нь хүрэхгүй сульдаад, удсан ч үгүй Лёля шуудайтай юмаа газар луу шидэж орхив.

	— Одоо Минька чи авч яв гэж Лёля хэллээ.

	Би тэр шуудайтай юмыг үүрсэн чинь жигтэйхэн их хүнд тул би халшран ёолж билээ. Харин замаар явах үедээ би бүүр их халширч байв.

	Би дааж ядан, газар шүргэх шахан бөхийж, дүүжин шиг гуйван дайвсаар шуудайтай юмтайгаа шуудуу руу халтиран орчоогүй дээрээ арваад алхам явав.

	Тэгснээ би шуудуу руу өнхрөн орчдог байна шүү. Эхлээд шуудайтай юм маань шуудуу руу унахад би түүндээ татагдан яг дээрээс нь бяц няц даран ойчдог байна. Би хэдийгээр хөнгөхөн боловч бүх шилэн аяга, шаазан таваг, гар нүүрийн шавар угаагуур цөмийг нь хагачиж орхисон билээ.

	Лёля, Степка хоёр намайг шуудуу дотор яаж тийчгэнэж байгааг хараад элгээ хөштөл инээлдэж байв. Тийм ч учраас миний ойчсоноос болж гарсан гарзыг мэдээд тэд надад уурласангүй.

	Степка исгэрэн нохойгоо дуудаад түүнд тээшээ ачих гэж оролдов. Тузик бидний хүслийг ойлгоогүй учраас бидний дураар ердөө болж өгсөнгүй. Бас ч гэж, тийм дээ, Тузикт юм тээх талаар бид өөрсдөө муу бодсон байлаа шүү дээ!

	Биднийг ухаан сийлж байх хооронд Тузик маань шуудайг цоолон доторх өөхийг юу ч үгүй идэж орхижээ.

	Тэгэхлээр Степка цөмөөрөө шуудайтай юмаа элбэн авч явахыг тушаав.

	Бид шуудайны амсар өнцгөөс зууран барьцгааж явав. Гэтэл мөн л авч явахад хүнд, эв хавгүй байв. Бид дахиад хоёр цаг явчихсан байлаа. Бид ойгоос гарч нуга руу орлоо.

	Тэнд Степка үдлэхээр шийдээд хэлсэн нь:

	— Бид үдэлж амрах эсвэл, хоноглох болохоор би очих зүг рүүгээ хөлөөрөө заана. Алдартай бүх жуулчид тэгдэг байснаас шулуун замаасаа ер гажиж гардаггүй байсан юм гэнэ билээ.

	Тэгснээ Степка замын хажууд хөлөө жийн суув. Шуудайн амыг тайлж, бид хөнгөн зууш идэв.

	Бид элсэн чихэртэй талх идэв.

	Гэнэт шар зөгийнүүд бидний дээгүүр эргэлдэж гарлаа. Тэгснээ нэг нь миний элсэн чихрээс амсах гэсэн бололтой байснаа миний хацрыг хатгаж орхив. Түдэлгүй миний хацар жигнэсэн боов шиг хавдчихав. Би Степкагийн үгэнд орж хацрынхаа хавдар дээр хөвд, чийгтэй шороо, навч нааж байв.

	Степка цаашаа хөдлөхийн өмнөхөн шуудайнд байсан бараг бүх юмыг гарган суллаад, бид ашгүй хөнгөрч авч билээ.

	Би тэдний ард уйлагнан гиншиж явлаа. Миний хацар чинэрэн халуу оргиж байна. Лёля бас тийм ч баяртай биш байлаа. Лёля гэртээ байх ч мөн ч сайхан шүү хэмээн санаа алдан, гэртээ харихыг мөрөөднө.

	Харин Степка энэ тухай бодохыг ч хориглосон юм. Тэр:

	— Гэртээ харих хүсэлтэй хүнийг би шоргоолжны үүртэй модонд хүлж орхино шүү гэдэг байв.

	Бид санаа сэтгэлээр тааруухан л явж байв. Харин гагцхүү Тузик нохой маань л хөгжилтэйхөн явна.

	Тузик сүүлээ өргөн, шувуу элдэн хөөж, хааяа хуцах нь чихэнд чийртэй аж.

	Харанхуй боллоо.

	Степка шуудайтайгаа газарт шидэв. Тэгээд бид тэндээ хонохоор шийдэцгээв.

	Түүдэг асаахаар гишүү түүцгээв. Түүдгээ асахаар Степка шуудайнаас галт шилээ гаргав. Харин тэнгэрт нар үгүй болохоор Степка урвайж орхив. Бид ч гэсэн бас гонсойж билээ.

	Тэгээд талх идээд, харанхуйд хажуулцгаав.

	Хөлөө урагш нь харуулан унтана, аль зүг явахыг хөл минь өглөө зааж өгөх ёстой хэмээн хэлж Степка ёсорхгоор хажуулав.

	Степка тэгээд л хурхирч гарав. Тузик ч бас хамраа шуухитнуулна. Харин Лёля бид хоёр ердөө унтдаггүй шүү. Харанхуй ой шугуйн шуугих чимээнээс бид хоёр айж байв. Лёлягийн толгой дээгүүрх хатсан мөчир нь гэнэт могой болон харагдахаар Лёля айсандаа чарлаж орхив.

	Мөн модноос унасан боргоцой намайг бөмбөг мэт үсэртэл цочоон айлгаж билээ.

	Тэгж тэгж, ашгүй бид хоёр зүүрмэглэв.

	Тэгтэл Лёля миний мөрнөөс угзрахаар би сэрлээ. Өглөө болж байв. Нар мандах болоогүй байлаа.

	Лёля надад шивнэн хэлсэн нь:

	— Минька, Степкаг унтаж байгаа дээр нь түүний хөлийг нөгөө зүг рүү нь эргүүлж орхиё. Тэгэхгүй бол энэ чинь бид хоёрыг ёстой хол төөрүүлж орхих гээд байна гэв.

	Бид хоёр Степкаг харлаа. Түүний нүүрэнд инээмсэглэл тодрон унтаж байв. Лёля бид хоёр түүний нэг нэг хөлийг авч, эргүүлтэл Степкагийн толгой нөгөө тийшээ харчхав.

	Харин ингэж байхад Степка ашгүй сэрсэнгүй шүү.

	Степка зүүдэндээ ёолсоор, гараа даллан: «Хөөе, наашаа, над руу...» хэмээн бувтнана. Лав энэтхэг хүмүүс түүн рүү довтолж, тэр биднээс тусламж эрэн дуудаж байгаагаар зүүдэлж байгаа бололтой.

	Бид хоёр түүний сэрэхийг хүлээсээр байв.

	Тэр нарны туяа тусахтай зэрэг сэрээд хөл рүүгээ харснаа:

	— Явах зүг рүүгээ хөлөө харуулсан болохоор ямар сайхан юм. Тэгээгүй бол бид хаашаа явахаа мэдэхгүй байх байсан шүү дээ. Харин одоо бол тийшээ явах гэдэг нь бидэнд цөмд нь тодорхой байгаа биз дээ гэв.

	Тэгээд Степка өчигдрийн бидний ирсэн зүг рүү гараа дохив.

	Бид талхаа идээд замдаа гарлаа.

	Зам маань мэддэг зам байлгүй яах вэ. Тэгтэл Степка гайхсандаа амаа ангайн явснаа:

	— Бусад аялал жуулчлалаас дэлхийн тойрон аялал юугаараа ялгаатай вэ гэвэл, дэлхий бөөрөнхий учраас юм болгон дахин давтан тааралдана даа гэж хэлэв.

	Бидний араас тэрэгний дугуй хяхтнах сонстов. Энэ бол нэгэн өвгөн тэрэгтэй явж байлаа. Степка хэлэх нь:

	— Аяллаа хурдатгаж, дэлхийг бушуухан тойрохын тул бид энэ морин тэргэн дээр дайгдвал муугүй биз ээ гэв.

	Биднийг аваад яваач гэж бид гуйцгаав. Сайхан зантай тэр ах морин тэргээ зогсоогоод, суугаад явахыг зөвшөөрлөө. Бид түргэн явлаа. Цаг шахам явав.

	Тэгтэл бидний урд манай Пески хэмээх тосгон харагддаг байна шүү.

	Степка гайхсандаа болоод амаа ангайн:

	— Хараач, манай Пески тосгонтой яг ижилхэн тосгон байна. Ийм юм дэлхийн тойрон аяллын үед л байдаг юм даа гэж хэлэв. 

	Гэтэл Степка онгоцны зогсоол руу очиход бүүр их хачирхан гайхаж орхив.

	Бид тэрэгнээсээ бууцгаав.

	Энэ бол манай усан онгоцны зогсоол мөн болох нь маргаангүй боллоо. Түүн рүү усан онгоц хүрч ирж байв.

	Степка амандаа шивнэн:

	— Бид тэгээд дэлхийг тойрчихлоо гэж үү дээ? гэнэ. Лёляг инээд алдахад би ч бас инээж орхив.

	Харин бид хоёр зогсоол дээрх усан онгоцноос бууж байгаа ээж, аав, эмээгээ харав.

	Тэдний хажууд манай асрагч уйлагнан, ямар нэгэн юм яриад явааг бид хоёр харав.

	Бид хоёр ээж, аав руугаа гүйн очлоо. Ээж аав маань биднийг хараад баярлан инээцгээж байв. Асрагч маань:

	— Ээ дээ, хүүхдүүд минь, та хоёрыг өчигдөр усанд живчхэж л гэж би бодож байлаа шүү дээ гэж хэлэв.

	Лёля хэлсэн нь:

	— Бид өчигдөр живчихсэн бол дэлхийн тойрон аялалд явж чадахгүй байсан биз дээ гэв.

	Ээж халаглан орилж:

	— Юу гэлээ гэнэ ээ! Энэ хоёрыг нэг сайн хашраах хэрэгтэй байна гэв. Аав нь:

	— Бүх юм сайнаар төгсөж байгаа нь аштай вэ дээ гэв.

	Эмээ мөчир хугалан аваад:

	— Энэ хоёрыг ороолгоод өгөөч. Минькаг эх нь, би Лёляг хашраагаад орхиё гэв. Аав:

	— Зодох чинь хүүхэд хүмүүжүүлэх хуучирсан арга. Энэнээс ямар ч ашиг гарахгүй. Ямар тусгүй хэрэг тарьснаа хүүхдүүд маань зодуулалгүй ойлгож байгаа биз гэв. Ээж шүүрс алдан:

	— Би яасан тэнэг хүүхдүүдтэй юм бэ. Тооны хүрд, газарзүй мэдэхгүй байж бас дэлхийн тойрон аялал хийнэ гэдэг чинь юу болж байгаа нь тэр вэ! гэв.

	Аав: 

	— Газарзүй, тооны хүрд мэдээд зогсох биш ээ, багадна. Дэлхийн тойрон аялалд явахын тулд таван курс төгссөн, дээд боловсролтой байх хэрэгтэй шүү дээ. Сансар судлалаас эхлээд, юу л заадаг байна, цөмийг нь сурч мэдсэн байх ёстой. Ийм мэдлэг боловсролгүйгээр алсын аялалд гарсан хүмүүс гэмшээд барахгүй, айхтар юманд ордог юм шүү дээ гэж сургана.

	Ингээд бид гэртээ ирцгээж, өдрийн хоолоо идэв.

	Өчигдрийн бидэнд тохиолдсон адал явдлын тухай ярихыг ээж, аав маань сонсоод, элгээ хөштөл инээлдэж билээ.

	Харин Степкагийн ээж түүнийг угаагуурынхаа өрөөнд түгжиж, аугаа их аялагч маань өдөржин тэнд суусан ажээ.

	Маргааш нь түүнийг ээж нь сулласан гэнэ. Тэгээд бид гурав юу ч болоогүй юм шиг тоглож, эрхэлж гарч билээ.

	Тузик нохойнхоо тухай хэдэн үг бас хэлэлтэй.

	Тузик тэрэг даган бүтэн нэг цаг гүйчихсэн болохоор бүүр их ядарчээ.

	Гэртээ ирэнгүүт хашаан дотор орж аваад, тэнд үдэш болтол таг унтжээ.

	Харин үдэш хооллож аваад дахин дугжирч, чухам юу зүүдэлсэн нь үл мэдэгдэх ажээ.

	Миний хувьд гэвэл би бартай тааралдаж түүнийг чавхдаж алж байна гэж зүүдэлж билээ.

	8. Энэ бас үнэн үг юм шүү

	 

	Би бага байхдаа томчуултай цуг хооллох их дуртай байж билээ. Миний эгч Лёля ч гэсэн бас тэгж хооллоход надаас дутуугүй дуртай байдаг байв.

	Учир нь гэвэл нэгд, ширээн дээр зүйл бүрийн хоол, идээ будаа тавина. Лёля бид хоёр ялангуяа үүнд нь хорхой хүрээд байдаг байв.

	Хоёрт, томчууд өөрсдийнхөө амьдралын сонин сонин явдлыг дандаа ярьцгаадаг байлаа. Лёля бид хоёрт энэ нь зугаатай байдаг байв.

	Эхний үед бид хоёр ширээний ард чив чимээгүй, томоотой суудаг байв. Сүүл сүүлдээ байдаггүй, зориг гаргаж эхлэв. Лёля ярианд оролцдог болж, эхлэл төгсгөлгүй шулганачихна. Би ч гэсэн зарим үед санаснаа хэлж л орхидог болов.

	Бидний хэлсэн зүйлийг зочид маань өхөөрдөнө. Хүүхдүүдийн маань оюун ухаан тэлж байгааг зочид харж мэдэг гээд ээж, аав хоёр эхний үед харин ч таашаадаг байв.

	Тэгсэн чинь нэг удаагийн хоолон дээр ийм явдал болдог байна.

	Аавын ажлын газрын дарга нэгэн гал унтраагч хүнийг аварсан тухай яагаад ч байж боломгүй зүйлийг ярьж гарав. Тэр гал унтраагч хүн түймэр дунд түлэгдэж байна гэнэ. Тэгээд аавын дарга түүнийг түймрийн гал дундаас суга татан гаргажээ.

	Тэгсэн ч байж болох юм. Гэхдээ Лёля бид хоёрт энэ яриа нэг л сайхан санагдаагүй юм л даа.

	Лёля олон зүүн дээр суусан мэт өндөлзөж байв. Энэ хүний ярьж байгаа шиг атлаа, бүүр ч сонирхолтой явдлын тухай Лёлягийн санаанд бас орж ирлээ. Түүнийг мартчихгүйн тулд санасан дээрээ бушуухан шиг тэр явдлыг ярих сан гэж Лёля яарна. Гэтэл аавын ажлын газрын дарга тэгэхээс тэгэх гэсэн юм шиг хачин удаан ярьж байлаа. Тэгээд Лёля ер нь тэвчиж чадахаа болилоо. Тэр хүн рүү гараа занган дохиод:

	— Энэ юу ч биш! Тэгвэл манай гадаа нэгэн охин... гээд ярьж гарав.

	Ээж, дуугаа аяд гэхэд, аав Лёля руу ширүүн харлаа. Тэгэхлээр нь Лёля ч санаагаа гаргаж чадсангүй.

	Аавын дарга зэвүүцсэндээ царай нь улайчхав. Лёля түүний ярьсныг «Энэ юу ч биш!» гэсэнд, тэр хүний зэвүү хүрсэн нь аргагүй.

	Тэр хүн ээж аав хоёр луу харснаа:

	— Та нар яахлаараа томчуултай хүүхдүүдээ цуг суулгадаг байна. Би ойлгохгүй байна. Танай хоёр чинь намайг яриулахгүй юм. За ингээд л би цааш нь мартчихлаа. Би юун дээр зогслоо доо? гэж хэлэв.

	Лёля болсон явдлыг цагаатгахаар:

	— Тэр гал унтраагч түлэнхий хүн танд «мерси - баярлалаа» гэж хэлсэн гэдэг дээр та яриагаа зогссон гэж хэлээд, харин тэр хүн түлэгдэж гүйцээд ухаангүй хэвтсэн мөртөө ер нь ямар нэгэн юм хэллээ гэдэг л нэг хачин даа... гэснээ,

	— Тэгвэл манай гадаа нэг охин... гэхэд нь, ээж түүнийг алгадаад авсан тул, Лёля бас л дуусгасангүй.

	Зочид хөхрөлдөв. Аавын ажлын газрын дарга хилэгнэн, царай нь бүүр их минчийж орхижээ.

	Хэрэг явдал базаахгүй тийшээ хандаж байгааг би тайтгаруулан засахаар шийдээд:

	— Аавын ажлын газрын даргын хэлсэнд тийм хачин жигтэйхэн юм юу ч байгаагүй шүү дээ. Түлэгдсэн хүмүүсийн байдлаас л болно шүү дээ. Тэд дэмийрнэ. Тэгээд өөрсдөө юу гэж байгаагаа ч мэдэхгүй ярина. За тэгээд л тэр хүн «мерси» гээ биз. Харин өөрөө бол лав «манаач» гэж хэлэх гэсэн байж магадгүй юм.

	Зочид инээлдэв. Харин аавын ажлын газрын дарга ууртаа салганан чичирхийлсээр аав, ээжид маань:

	— Та хоёр хүүхдүүдээ муу хүмүүжүүлж байна. Энэ хоёр чинь намайг ердөө үг хэлүүлэхгүй хажуугаас дэмий юм ярьж үгээр дайраад байх юм гэв.

	Ширээний захад халуун тогооны хажууд суугаа эмээ нь Лёля руу хялавхийн хараад:

	— Өөдгүй аашаа татаж, гэмшихийн оронд энэ айхавтар амьтан хэнэг ч үгүй хоол руу дайрч байхыг нь хараач. Түүгээр ч үл барам, хоёр ч хүний хоол ховдоглон идэж байгааг нь хар л даа... гэж уурлан хэлэв.

	— Уурласан хүнээр ус зөөлгөнө гэж Лёля амандаа үглэнэ.

	Энэ үгийг эмээ дуулсангүй. Харин Лёлягийн хажууд суусан аавын ажлын газрын дарга энэ үгийг өөртөө хэллээ гэж тусган авав.

	Үүнийг сонсмогцоо тэрээр гайхсандаа халаглан дуу алдав. Аав, ээж рүү хандан тэр хүн:

	— Би танайд зочилж ирэх болгондоо хүүхдүүдийн чинь тухай бодохлоор л ирмээргүй болчихдог гэж хэлэв.

	— Манай хүүхдүүд үнэхээр хэтэрхий дүрсгүй юм. Тэгээд бидний итгэлийг алдагдуулж байгаа тул өнөөдрөөс эхлээд энэ хоёрыг томчуултай цуг хооллохыг би хориглож байна. Цайгаа ууж дуусгаад, өрөөндөө очицгоо гэж аав хэлэв.

	Лёля бид хоёр хоолоо идээд гарав. Зочид хөгжилдөн инээлдэж байв.

	Түүнээс хойш хоёр сар томчуудтай хамт сууж хооллосонгүй.

	Тэгээд аавыгаа аргадан, хамт хооллож байх гэж гуйж гарав. Аав маань тэр өдөр их сайхан ааштай байсан болохоор:

	— Тэгье л дээ, та хоёрт зөвшөөрье, гэхдээ харин ширээний ард байгаа үедээ юм ярихыг хатуу хориглолоо шүү. Ганц үг л чанга хэлчих юм бол, та хоёр дахиад бидэнтэй цуг суухгүй шүү гэв.

	За тэгээд бид хоёрт томчуудтай дахиад цуг хооллох өдөр ингээд л ирдэг байна шүү.

	Энэ удаа бид хоёр нам гүм, үг дуугүй суув. Бид хоёр аавынхаа занг мэдэлгүй яах вэ. Хэрэв бид хоёр юм л дуугарах л юм бол аав маань биднийг дахиад хэзээ ч томчуултай цуг суулгахгүй гэдгийг мэдэж байлаа.

	Харин ярихыг хориглочихлоо гээд Лёля бид хоёрт хэцүүдсэн юм одоогоор алга байлаа. Лёля бид хоёр дөрвөн хүний хоол идэж, өөр хоорондоо инээлдэн жуумганана. Бид хоёрыг яриулахаа болиулсан биш, харин ам сул чөлөөтэй болоод, юм идээд байхаас өөр яах билээ гэдгийг томчуул маань тааварласан байх аа гэж бид бодож байна.

	Лёля бид хоёр байгааг нь идэж орхиод, эцэст нь амттан руу орлоо.

	Лёля бид хоёр цай ууж, юм идээд юу байгаагаас нь дахин идэхээр шийдэв. Энэ ширээн дээр бараг юм байхгүйг ээж нь хараад, идэх юм шинээр авчирч тавилаа.

	Би жижиг бөөрөнхий талх авч, цөцгийн тос түрхэх гэв. Тосыг дөнгөж сая гаднаас оруулсан болохоор хөлдүү байв. Тийнхүү тосыг талхан дээрээ түрхэх гээд би чадахгүй байв. Чулуу шиг болчихсон аж.

	Тэгэхээр нь би хутганыхаа үзүүрт тосоо хатгаад, цайны уурт гэсгээх гэв.

	Би өөрийнхөө цайг аль хэдийнээ уусан болохоор өөдөөс харж суугаа аавын ажлын газрын даргын аяга дээр тосоо барьж гэсгээж байв.

	Дарга яриандаа болоод, над руу анхаарч харсангүй. Ингэтэл цайны уурт тос гэслээ. Тос маань жаахан хайллаа шүү. Би түүнийг талхан дээр түрхэхээр аяганы амсраас гараа наашлуултал, харин тос маань хутганы үзүүрээс мултран даргын цай руу яг орчихлоо. Айсандаа үнхэлцэг хагарчих дөхлөө.

	Халуун цайнд хөвж байгаа тосыг би нүдээ бүлтийлгэн харж байв.

	Тэгээд би ажиж харлаа. Харин энэ явдлыг зочдоос хэн нь ч харсангүй.

	Харин Лёля л чухам юу болсныг ганцаараа харжээ. Лёля нэг над руу, тэгснээ аягатай цай руугаа ээлжлэн хараад инээж байв.

	Аавын ажлын газрын дарга яриан дундаа аягатай цайгаа халбагаараа хутган байхыг Лёля хараад бүр ч их инээд алджээ.

	Тэр дарга тос хайлж дуустал удаан хутгав. Тэгээд цай нь тахианы шөл шиг болчихсон байв.

	Аавын ажлын газрын дарга аягаа авч, ам руугаа дөхүүллээ.

	Аавын ажлын газрын дарга тэр зутанг уухаараа юу болдог бол гэж Лёля сонирхож байлаа ч гэсэн, бас дотроо жаахан эмээж байжээ. Тэгээд даргад «Битгий уугаарай!» гэж хашхирахад бэлэн байж билээ.

	Тэгснээ аавыг хараад, ярьж болохгүй шүү дээ гэж санаанд нь орж, дуугарсангүй.

	Би ч гэсэн бас юу ч хэлэлгүй өнгөрчхөв. Би гараараа л дохин, аавын ажлын газрын даргын ам руу нүд салгалгүй харж байж билээ. Дарга аягаа амандаа авчраад, нэг том балгаж орхив. 

	Харин тэгснээ гайхсандаа нүд нь том болсон байв. Тэр дарга орилон, сандлаасаа босон харайж, амаа ангайн, алчуур шүүрэн авч хахан цацан нулимна. Ээж, аав түүнээс:

	— Та яагаа вэ, юу бол оо вэ? гэж асуув.

	Аавын ажлын газрын дарга тэвдсэнээсээ болоод юу ч дуугарч чадахгүй байв.

	Тэр дэмий л ам руугаа хуруугаараа заан, аягаа харан гайхаж амандаа юм үглэнэ.

	Тэнд байгаа бүх хүн аяганд үлдсэн цайны шавхрууг харцгаах аж. Ээж тэр шавхрууг амсаж үзээд:

	— Айх юу байх вэ, халуун цайнд хайлсан цөцгийн тос л байна гэж хэлэв.

	Аав:

	— Тийм бий, харин цайнд тэр тос яахлаараа орчихдогийг л мэдэх сонин байна. Хүүхдүүд минь та нар юм хараагүй биз, хэлээч гэв. Лёля ярих зөвшөөрөл авч:

	— Минька аяган дээр нь тосоо гэсгээж байтал, тэр нь уначихсан юм гээд Лёля инээдээ барьж ядан хөхөрч гарав.

	Зарим зочид ч мөн инээлдэв. Гэтэл зарим нь сүрхий гайхсан байдалтай аягатай цай руугаа харж байв. Аавын ажлын газрын дарга:

	— Эд цайнд минь тос хийсэн нь бас яамай. Давирхай хийхээс ч буцахгүй улс шүү. Давирхай байсан бол ч би яах байсан бол доо... Энэ хоёр хүүхэд ерөөсөө намайг галзууруулах нь ээ гэв.

	Нэг зочин:

	— Өөр нэг юм миний сонирхол татлаа. Хоёр хүүхэд цай руу тос орчихыг харж шүү дээ. Тэгсэн мөртөө үүнийгээ хэнд ч хэлдэггүй байна шүү. Тэгээд тийм цай уулгаж орхилоо. Гол гэм зэм нь энэ л юм даа гэв.

	Аавын ажлын газрын дарга энэ үгийг сонсоод:

	— Тийм ээ, энэ хачин хүүхдүүд шүү. Яагаад надад хэлдэггүй билээ? Хэлсэн бол энэ цайг би хаанаас уух вэ дээ... гэхэд Лёля инээхээ болиод:

	— Ширээнд суугаа үедээ юм ярихыг аав хориглосон юм. Тийм учраас юу ч хэлж чадаагүй юм гэв.

	Би нулимсаа арчаад:

	— Нэг ч үг дуугарч болохгүй гэж аав хэлсэн юм. Тэгээгүй сэн бол бид хэлэх л байсан даа гэж хэлэв.

	Аав инээмсэглэн байж:

	— Эд бол тийм ч хачин хүүхэд биш, харин тэнэгдүү хүүхэд юм байна. Нэг талаар, миний хэлснийг үг дуугүй биелүүлж байгаа нь сайн байлгүй яах вэ. Цаашдаа ч гэсэн тушаасныг биелүүлдэг, тогтсон дүрэм журмыг сахидаг байх хэрэгтэй. Гэхдээ энэ бүхнийг ухаан зарж хийх хэрэгтэй. Хэрэв юу ч болоогүй сэн бол үг дуугүй байх нь та хоёрын ариун үүрэг мөн байлаа. Тос цай руу орчиход юм уу, эсвэл эмээ халуун тогоогоо хаахыг мартчихлаа гэхэд та хоёр эрхбиш хашхирах хэрэгтэй шүү дээ. Тэгсэн сэн бол та хоёр зэмлүүлэхийн оронд магтуулах байсан юм. Бүх юмыг хийхдээ тухайн байдалтай зохицуулж байх хэрэгтэй. Энэ үгсийг та хоёр зүрхэндээ алтан үсгээр бичвэл таарна. Эс тэгвэл шал дэмий юм болно.

	Ээж хэлэх нь:

	— Эсвэл би та хоёрт байрнаасаа гараарай гэж хэлээгүй байг. Гэтэл гэнэт түймэр гарлаа гэхэд, та хоёр маань яах болж байна, байраа шатаж дуустал л дотор нь бөндгөнөөд байх хэрэг үү. Тийм биш шүү дээ, харин та хоёр байрнаасаа гүйн гарч, хүн амьтан дуудах хэрэгтэй биз дээ гэв. 

	Эмээ нь:

	— Эсвэл би хүн болгонд цай аягалчихад, харин Лёляд аягалалгүй үлдээчхэж. Тэгвэл намайг зөв юм хийлээ гэх үү? гэв.

	Лёлягаас бусад хүн цөм инээлдэв. Харин аав:

	— Та хоёр тухайн байдал дахин өөрчлөгдчихөөд байхад тийм ч зөв юм хийсэнгүй дээ. Хүүхдүүд буруутан биш болж таарч байх шив дээ. Харин буруутай гэвэл мулгуугаасаа л болж дээ. Гэхдээ мулгуугийн харгайгаар хийсэн хэргийг зэмлээд ч яах билээ. 

	Эмээ, Лёляд цай хийж өгөөч гэв.

	Зочид цөм инээлдэв. Лёля бид хоёр ч алга ташиж билээ.

	Харин аавын хэлсэн үгийг би тэр дор нь ойлгож чадаагүй. Гэхдээ хожим хойно би учрыг нь ойлгож, тэр сургаалыг нь цэгнэн үнэлж явдаг болсон юм.

	Хайрт хүүхдүүд ээ, би энэ үгсийг амьдралынхаа бүх л үед ямагт мөрдөж явдаг юм даа. Амин хувийн хэрэгтээ ч мөрдөнө. Дайнд явахдаа ч, тэр ч байтугай албан ажил дээрээ ч мөрдлөг болгож байдаг юм.

	Ажил дээрээ гэхэд би настай, хашир туршлагатай ахмадуудаас суралцаж ирлээ. Би тэднийг дуурайж бичих гэж баахан хорхойтдог байж билээ.

	Тэгэхдээ тухайн байдал өөрчлөгдөхийг би хардаг байв. Амьдрал ахуй, хүн олон маань тэдний үед байснаас шал өөр болж шүү дээ. Тийм учраас би тэдний ёс журмыг даган дуурайхаа ч больж орхив.

	Тэгэхлээр би хүмүүст тийм ч их сэтгэлийн зовлон учруулаад байсангүй, харин аз жаргалын заримыг ч болов, магадгүй амсуулсан хэмээн санана.

	Эрт дээр цагт нэгэн цэцэн хүн (цаазаар авхуулахаар явахдаа): «Үхлийнх нь өмнө хэнийг ч аз жаргалтай хэмээн дуудаж болохгүй» гэж хэлсэн байдаг. Энэ бас үнэн үг юм шүү!

